
TEKS UCAPAN 

TYT TUN DATO' SERI UTAMA AHMAD FUZI BIN HAJI ABDUL RAZAK
YANG DI-PERTUA NEGERI PULAU PINANG

MAJLIS JAMUAN TEH 
SEMPENA ULANG TAHUN KE-46 YAYASAN TUN SARDON

PADA 12 JUN 2024 (RABU) JAM 3.30 PETANG
DI BAYVIEW HOTEL, GEORGE TOWN

Bismillahirahmanirrahim,  

YBhg Dato’ Rizal Al-Amin Tun Sardon
Pengerusi Yayasan Tun Sardon,

YBhg Dato Mary Ritchie
Pengerusi Pengelola Jamuan Teh Yayasan Tun Sardon,

YBhg. Dato’ Seri-Dato’ Seri, Datin Seri-Datin Seri, 
YBhg Dato'-Dato’, Datin-Datin, 
Tuan-tuan dan Puan-puan,
Hadirin hadirat yang dihormati sekalian.

Assalamualaikum Warahmatullahi Wabarakatuh dan Salam Sejahtera. 
1.	Terlebih dahulu saya mengucapkan terima kasih kepada Yayasan Tun Sardon di atas jemputan untuk menghadiri Majlis Jamuan Teh serta memberi sepatah dua kata pada petang yang bahagia ini. 

2.	Sebagai Penaung Yayasan Tun Sardon, saya amat berbangga sekali menghadiri Majlis ini buat kali ketiga bagi meraikan serta memberi sumbangan kepada organisasi-organisasi amal berkenaan di Negeri Pulau Pinang. 

3.	Syabas dan tahniah saya ucapkan kepada pihak Yayasan                         Tun Sardon di bawah pimpinan YBhg Dato’ Rizal Al-Amin selaku Pengerusi, dan barisan tertinggi Yayasan, termasuk YBhg Dato’ Mary Ritchie selaku Pengelola Majlis Jamuan Teh, di atas usaha dan kejayaan menganjurkan Majlis tahunan ini. 

4.	Adalah jelas Yayasan Tun Sardon merupakan satu Yayasan yang “resilient” dan bertahan lama dalam melaksanakan tanggungjawab dan amanah dengan cemerlang semenjak penubuhannya 46 tahun yang lalu. 



5.	Penganjuran Majlis ini melambangkan keperihatinan dan semangat kemurahan hati Yayasan Tun Sardon terhadap organisasi-organisasi amal di Negeri Pulau Pinang di samping menghargai jasa mereka dalam meringankan bebanan hidup yang dihadapi oleh golongan dan ahli masyarakat yang kurang bernasib baik, sejajar dengan dasar Kerajaan Negeri di bawah Tema A – Visi Penang2030 untuk memperbaiki taraf hidup dan kebajikan rakyat serta hasrat untuk mencapai matlamat menghapuskan  kemiskinan tegar sifar di negeri ini. 

Hadirin Hadirat yang dihormati sekalian,

6.	Semenjak memulakan tugas saya di Pulau Pinang tiga (3) tahun yang lepas, dan hasil daripada pertemuan saya dengan pelbagai organisasi, institusi dan agensi serta individu-individu pihak kerajaan dan swasta serta dan lawatan saya di serata pelosok negeri ini, saya memang  sedar sekali tentang kesusahan dan keperitan hidup yang dialami oleh sebilangan golongan rakyat negeri ini.

7.	Hakikatnya, masih ramai yang memerlukan bantuan, walaupun kecil, bagi menampung keperluan harian secara berterusan. 

8.	Ingatlah, sebarang bantuan yang diberikan amatlah dihargai oleh penerima-penerima berkenaan.

9.	Oleh yang demikian, penganjuran Majlis seperti ini amatlah bertepatan sekali. 

10.	Saya difahamkan bagi tahun ini, Majlis ini akan menyaksikan pemberian sumbangan Yayasan Tun Sardon kepada 31 organisasi amal negeri ini yang dijemput dan hadir pada hari ini, dengan jumlah sumbangan keseluruhan sebanyak RM50,000. 

11.	Usaha-usaha murni Yayasan Tun Sardon patut sekali disokong sepenuhnya oleh semua pihak. 

12.	Bagi menyambut seruan ini, pihak Yayasan TYT Yang di-Pertua Negeri Pulau Pinang, dengan restu Yayasan Tun Sardon sendiri, telah juga mengambil kesempatan penganjuran Majlis ini untuk turut menyumbang kepada organisasi-organisasi berkenaan yang hadir pada hari ini. 



13.	Sebagai Penaung Yayasan TYT, saya berharap sumbangan tambahan ini akan disambut baik oleh semua yang hadir sebagai usaha sama yang praktikal yang boleh diteruskan bagi tahun-tahun yang akan datang, Insya-Allah.

Hadirin hadirat yang dihormati sekalian,

14.	Majlis ini juga melambangkan penghargaan pihak penganjur dan kita semua di atas inisiatif, komiten, usaha gigih, nilai belas kasihan dan kemasyarakatan organisasi-organisasi amal berkenaan bagi membantu mereka-mereka yang memerlukan di negeri ini. 

15.	Semangat dan pengorbanan unik yang ditunjukkan mereka dalam menghadapi cabaran-cabaran yang dihadapi bagi mencapai objektif masing-masing tanpa mengira penat lelah dan masa untuk kepentingan semua, dan tanpa menerima sebarang elaun ataun imbuhan, adalah amat dibanggakan dan disanjung tinggi. 




16.	Sama ada menyediakan tempat berteduh dan makan, peluang pendidikan dan latihan kemahiran pelbagai bidang, kemudahan rawatan ketika sakit dan bantuan sokongan keluarga dalam krisis,                           organisasi-organisasi berkenaan telah menunjukkan semangat tanggungjawab yang tinggi demi kebaikan dan kesejahteraan rakyat seluruhnya. 

17.	Adalah jelas, organisasi-organisasi berkenaan sebenarnya adalah the “unsung heroes” yang patut sekali diberi pengiktirafan dan sanjungan sewajarnya. 

18.	Majlis Jamuan Teh serta sumbangan kecil yang diberikan hari ini merupakan ucapan terima kasih dan penghargaan pihak Yayasan Tun Sardon dan saya sendiri di atas khidmat bakti yang tidak ternilai yang telah diberikan oleh organisasi-organisasi yang hadir kepada masyarakat dan rakyat negeri ini. 

19.	Syabas dan tahniah saya ucapkan dan saya harap Majlis Jamuan Teh yang tidak sepertinya ini diterima baik sebagai lambang penghargaan kita semua kepada wakil-wakil organisasi berkenaan yang hadir. 

20.	Akhir kata, sukacita saya mengambil kesempatan ini untuk menyeru kepada ahli-ahli korporat pihak swasta khasnya, untuk terus membantu dan menyumbang setakat mana yang boleh kepada Yayasan Tun Sardon. 

21.	Hanya dengan adanya bantuan dan sumbangan sedemikian, program dan Majlis Yayasan seperti ini dapat diteruskan demi kepentingan rakyat Negeri Pulau Pinang. 

22.	Sekali lagi ucapan syabas dan setinggi-tinggi perhargaan saya kepada Yayasan Tun Sardon termasuk seluruh barisan pimpinan Yayasan yang hadir. 

23.	Semoga semangat memberi dan membantu akan terus membimbing kita semua ke arah kebaikan dan kesejahteraan rakyat tanpa mengira bangsa, agama dan budaya.

24.	Kepada Yayasan Tun Sardon khasnya, dan bersempena dengan sambutan hari yang barakah ini, saya akhiri dengan ucapan Selamat Menyambut Ulang Tahun Yayasan Ke-46 dengan harapan semoga Yayasan ini akan terus maju di masa hadapan. 


Sekian, terima kasih.
Wabillahitaufik Walhidayah
Wassalamualaikum Warahmatullahi Wabarakatuh.


2

image1.jpg




